
TORADH NA nIMEACHTAÍ 
ó: Ardrúnaíocht na Comhairle 
An: 19 Bealtaine 2017 
chuig: na toscaireachtaí 
Uimh. an doic. 
roimhe seo: 

6498/17 

Ábhar: Tuarascáil Bhliantúil 2016 ar chur chun feidhme ionstraimí an Aontais 
Eorpaigh chun gníomhaíochtaí seachtracha a mhaoiniú in 2015 
- Conclúidí ón gComhairle (19 Bealtaine 2017) 

  

Gheobhaidh na toscaireachtaí san Iarscríbhinn a ghabhann leis seo na Conclúidí ón gComhairle 

maidir le tuarascáil bhliantúil 2016 ar chur chun feidhme ionstraimí an Aontais Eorpaigh chun 

gníomhaíochtaí seachtracha a mhaoiniú in 2015, mar a ghlac an Chomhairle iad ag an 3540ú 

cruinniú a bhí aici an 19 Bealtaine 2017. 

IARSCRÍBHINN 

Conclúidí ón gComhairle maidir le Tuarascáil Bhliantúil 2016 ar chur chun feidhme 

ionstraimí an Aontais Eorpaigh chun gníomhaíochtaí seachtracha a mhaoiniú in 2015 

 

1. In 2015, chuir an tAontas ina iomláine níos mó ná leath den chúnamh oifigiúil um fhorbairt 

(ODA) iomlán ar fáil do thíortha i mbéal forbartha agus d'íoc an Coimisiún Eorpach amach, ar 

a chonlán féin, breis agus EUR 10.3 billiún ó bhuiséad an Aontais agus ón gCiste Eorpach 

Forbraíochta. Sa chomhthéacs sin, is díol sásaimh don Chomhairle Tuarascáil Bhliantúil 2016 

ar chur chun feidhme ionstraimí an Aontais Eorpaigh chun gníomhaíochtaí seachtracha a 

mhaoiniú in 2015, atá bunriachtanach chun saoránaigh agus geallsealbhóirí a chur ar an eolas 

faoin gcaoi a dtacaíonn an tAontas le tíortha comhpháirtíochta na spriocanna forbartha 

inbhuanaithe (SDGanna) a bhaint amach agus, ar an gcaoi sin, trédhearcacht agus cuntasacht 

ghníomhaíocht sheachtrach an Aontais a fheabhsú. Is díol sásaimh don Chomhairle freisin 

fairsinge raon feidhme geografach agus téamach na tuarascála, lena dtugtar forléargas áisiúil 

ar fhreagairt an Aontais d'fhorbairtí polaitiúla agus do dhúshláin dhomhanda.  

2. Meabhraíonn an Chomhairle na conclúidí a ghlac sí roimhe seo maidir le tuairisciú torthaí1 

agus is díol sásaimh di gur comhtháthaíodh sa tuarascáil torthaí atá bunaithe ar Chreat an 

Aontais le haghaidh Torthaí sa Chomhar Idirnáisiúnta agus san Fhorbairt. Ar an dóigh sin, 

áirithítear go ndéantar measúnú níos cuimsithí ar fheidhmiú institiúideach an Choimisiúin 

agus beifear in ann an dul chun cinn a rianú i gcaitheamh na haimsire. Iarrann an Chomhairle 

ar an gCoimisiún leanúint de cháilíocht an tuairiscithe a fheabhsú, lena n-áirítear ar thorthaí 

tionscadal atá ar bun i láthair na huaire. 

                                                 
1  Conclúidí ón gComhairle an 19 Bealtaine 2014 (10044/14), an 26 Bealtaine 2015 (9145/15) 

agus an 28 Samhain 2016 (14676/16) maidir le tuairisciú torthaí a fheabhsú i gcúnamh 
seachtrach agus comhar um fhorbairt an Aontais. 

3. Aithníonn an Chomhairle an tábhacht a bhaineann le tuairisciú a dhéanamh ar an dul chun 

cinn i ndáil le spriocanna forbartha na mílaoise, an t-aistriú chuig Clár Oibre uilíoch 2030 don 

Fhorbairt Inbhuanaithe agus na SDGanna. I ndáil leis sin, is díol sásaimh don Chomhairle gur 

cuireadh feabhas ar chur i láthair faisnéise airgeadais, agus gur tugadh neart samplaí nithiúla 

den tionchar atá ag cúnamh an Aontais, trí bhíthin cás-staidéir léiritheacha.  

4. Is mór ag an gComhairle an tuairisciú a dhéantar ar éabhlóid bheartas agus chleachtais 

forbartha an Aontais. Spreagann sí an Coimisiún leanúint de thuairisciú a dhéanamh ar 

chomhtháthú beartas ar mhaithe le forbairt, éifeachtacht forbartha, clársceidealú 

comhpháirteach, maoiniú don fhorbairt agus an nasc idir forbairt agus daonnúlachas.  

5. Iarrann an Chomhairle ar an gCoimisiún chomh maith leanúint de thuairisciú a dhéanamh ar 

ghníomhaíochtaí a bhaineann le himirce agus le forbairt, lena n-áirítear an dul chun cinn a 

rinneadh trí Chiste Iontaobhais Éigeandála don chobhsaíocht agus chun aghaidh a thabhairt ar 

na bunchúiseanna atá leis an imirce mírialta agus le daoine a bheith á n-easáitiú san Afraic, a 

glacadh le linn Chruinniú Mullaigh Vaileite in 2015.  

6. Lena chois sin, iarrann an Chomhairle go leanfaí de thuairisciú a dhéanamh ar 

ghníomhaíochtaí an Aontais a bhaineann leis an tsíocháin agus leis an tslándáil idirnáisiúnta, 

lena n-áirítear freagairtí práinneacha do ghéarchéimeanna polaitiúla agus rannchuidiú le misin 

shibhialtacha chobhsaíochta. Ar an gcuma chéanna, ba cheart don Choimisiún leanúint de 

thuairisciú a dhéanamh ar chomhar an Aontais le comhpháirtithe tábhachtacha maidir le 

dúshláin dhomhanda i réimsí amhail an clár oibre i ndáil leis an aeráid agus an fhorbairt 

eacnamaíoch.  

7. Spreagann an Chomhairle an Coimisiún leanúint de thuairisciú a dhéanamh ar 

ghníomhaíochtaí a bhaineann leis an athrú aeráide agus leis an gcomhshaol, agus molann sí an 

Coimisiún as ucht an tuairisciú cuimsitheach atá déanta aici ar na saincheisteanna sin. 

8. Molann an Chomhairle iarrachtaí an Aontais sa gharchomharsanacht agus an tacaíocht a 

thugann sé d'athchóirithe polaitiúla agus eacnamaíocha, don athrú daonlathach agus don 

chobhsaíocht sna tíortha lena mbaineann, mar a léirítear leis an athbhreithniú ar Bheartas 

Comharsanachta na hEorpa agus le straitéis ilbhliantúil maidir le méadú a glacadh. 

9. Is mór ag an gComhairle iarrachtaí an Choimisiúin agus spreagann sí an Coimisiún tuairisciú 

go tráthrialta ar ghníomhaíochtaí a bhaineann le hinscne agus lena rannchuidítear leis an 

bPlean Gníomhaíochta Inscne a chur chun feidhme, agus spreagann sí an Coimisiún leanúint 

de na hiarrachtaí tuairisciú a dhéanamh, i gcás inar féidir, ar shonraí a imdhealaítear ó thaobh 

gnéas agus aois de d'fhonn léiriú níos fearr a thabhairt ar dháileadh na dtorthaí a bhaintear 

amach. 

10. Molann an Chomhairle an Coimisiún as ucht tuairisciú go cuimsitheach ar an bpunainn 

tacaíochta buiséid agus ar an taithí a fuarthas i ndáil leis an tacaíocht buiséid, agus spreagann 

sí an Coimisiún leanúint de bheith ag tuairisciú go mion ar an méid sin agus ar mhodúlachtaí 

eile cúnaimh chomh maith, amhail cistí iontaobhais an Aontais, comhar tarmligthe agus 

cumasc, agus, ar an gcaoi sin, feabhas a chur ar thrédhearcacht ghníomhaíochtaí an Aontais. 

Tá an trédhearcacht iomlán maidir le hacmhainní forbartha bunriachtanach chun tacú le 

grinnscrúdú arna dhéanamh ag réimse geallsealbhóirí, lena n-áirítear saoránaigh san Aontas, 

agus leis an gcuntasacht fhrithpháirteach.  

 


